
مژگاں اٹھا، اشارۂ پیکاں میں بات کر
اے جاں طلب، محاورۂ جاں میں بات کر
یا برگ ریزِ ہوٗ میں نہ ہو ہم سے ہم کلام
یا لہجۂ ہوائے بہاراں میں بات کر
کیا یوں ہی محوِ جامہ دری میں ہمارے ہاتھ
کچھ دیکھ کر تو اپنے گریباں میں بات کر
ممکن نہیں مکالمۂ درد شہر میں
اچھا یہ بات ہے!، تو بیاباں میں بات کر
کیوں رشک ہے کہ بول رہے ہیں ہمارے زخم
تو بھی زبانِ سادہ و آساں میں بات کر
پیشِ حبیب طولِ سخن اور بات ہے
اک روز جا کے بزمِ رقیباں میں بات کر
جوہر ہماری خاک میں برق و شرر کا ہے
تو لعل چاہتا ہے بدخشاں میں بات کر
***

‮اسی دنیا میں مرا کوئے نگاراں بھی تو ہے
ایک گھر بھی تو ہے، اک حلقۂ یاراں بھی تو ہے
آ ہی جاتی ہے کہیں موجِ ہوائے نمناک
اس مسافت میں کیں خطۂ باراں بھی تو ہے
راستوں پر تو ابھی برگِ خزاں اڑتے ہیں
خیر۔۔ اطراف میں خوشبوئے بہاراں بھی تو ہے
کچھ نظر آتی نہیں شہر کی صورت ہم کو
ہر طرف گردِ رہِ شاہ سواراں بھی تو ہے
حاکمِ وقت کو یوں بھی نہیں گوشِ فریاد
اور پھر تہنیتِ نذر گزاراں بھی تو ہے
ایسے آشوب میں کس طرح سے چُپ بیٹھا جائے
خون میں تاب و تبِ حوصلہ داراں  بھی تو ہے
****
نظر میں رنگ تمھارے خیال ہی کے تو ہیں
یہ سب کرشمے ہوائے وصال ہی کے تو ہیں
یہاں بھی اس کے سوا اور کیا نصیب ہمیں
ختن میں رہ کے بھی چشمِ غزل ہی کے تو ہیں
جسارتِ سخنِ شاعراں سے ڈرنا کیا
غریب مشغلۂ قیل و قال ہی کے تو ہیں
ہوا کی زد پہ ہمارا سفر ہے کتنی دیر
چراغ ہم کسی شامِ زوال ہی کے تو ہیں
کہا تھا تم نے کہ دیتا ہے کون عشق میں جان
سو ہم جواب تمھارے سوال ہی کے تو ہیں
شہا! ملال نہ رکھ خاک اڑانے والوں سے
کہ یہ گواہ تیرے ملک و مال ہی کے تو ہیں
****

بے کراں رات میں تو انجمن آرا ہے کہ ہم
اے زمیں تو اس اندھیرے کا ستارہ ہے کہ ہم
اس نے پوچھا تھا کہ سر بیچنے والا ہے کوئی
ہم نے سر نامۂ جاں نذر گزارا ہے کہ ہم
کیا خبر کون زوالِ شبِ ہجراں دیکھے
یاں چراغِ شبِ ہجراں کا اشارہ ہے کہ ہم
تو ادھر کس کو ڈبونے کے لئے آئی تھی
دیکھ اے موجِ بلا خیز کنارہ ہے کہ ہم
آج تک معرکۂ صبر و ستم جاری ہے
کون جانے یہ تماشا اسے پیارا ہے کہ ہم
****
‮زوالِ عمر کی افسردگی میں پھول کھلا
ہوائے خوش بدنی میرے جی میں پھول کھلا
یہ آگ تیرے ہی افسوں کی ہے لگائی ہوئی
تری سزا ہے کہ اب آگ  ہی میں پھول کھلا
بہار کب سے سرِ کوئے شب رکی ہوئی ہے
کوئی کہو کہ ذرا روشنی میں پھول کھلا
نسیم حجرہ نشیں لوگ انتظار میں ہیں
دریچے کھول، ہماری گلی میں پھول کھلا
سمجھ لرزتی لوؤں کو دعائے موسمِ وصل
چراغ موج پہ رکھ دے، ندی میں پھول کھلا
****
‮جب بھی کی ہم رہیِ بادِ بہاری ہم نے
خاک پر آگے نظر اپنی اتاری ہم نے
ہم ہر اک شخص کی دعوت پہ کہاں جاتے ہیں
پھیر دی ہے مہ و انجم کی سواری ہم نے
موجِ خوں نے کسے سیراب کیا ہے اب تک
لے کے کیا کرنا ہے یہ چشمۂ جاری  ہم نے
عمر بھر ہم سے وہ اک حرف کی دوری پہ رہے
اور نہ سیکھا ہنرِ عرض گزاری ہم نے
بانوئے شہر کو ہے ہم سے تقاضا بیکار
اپنے دلبر کی نہ کی آئینہ داری ہم نے
****

شکستہ پیرہنوں میں بھی رنگ سا کچھ ہے

ہمارے ساتھ ابھی نام و ننگ سا کچھ ہے 
حریف تو سپر انداز ہو چکا کب کا

درونِ ذات مگر محوِ جنگ سا کچھ ہے 
کہیں کسی کے بدن سے بدن نہ چھو جائے
اس احتیاط میں خواہش کا ڈھنگ سا کچھ ہے 
جو دیکھئے تو نہ تیغِ جفا، نہ میرا ہاتھ

جو سوچئےتو کہیں زیرِ سنگ سا کچھ ہے 
چلو زمیں نہ سہی، آسمان ہی ہوگا

محبتوں میں بہر ھال تنگ سا کچھ ہے 
***

خوشبو کی طرح ساتھ لگا لے گئی ہم کو

کوچے سے ترے بادِ صبا لے گئی ہم کو 
پتھر تھے کہ گوہر تھے، اب اس بات کا کیا ذکر

اک موج بہر حال بہا لے گئی ہم کو 
پھر چھوڑ دیا ریگِ سرِ راہ سمجھ کر

کچھ دور تو موسم کی ہوا لے گئی ہم کو 
تم کیسے گرے آندھی میں چھتنار درختو؟

ہم لوگ تو پتّے تھے، اُڑا لے گئی ہم کو 
ہم کون شناور تھے کہ یوں پار اترتے

سوکھے ہوئے ہونٹوں کی دعا لے گئی ہم کو 
اس شہر میں گارت گرِ ایماں تو بہت تھے

کچھ گھر کی شرافت ہی بچا لے گئی ہم کو 
***

وہ ان دنوں تو ہمارا تھا لیکن اب کیا ہے

پھر اس سے آج وہی رنجِ بے سبب کیا ہے

تم اس کا وار بچانے کی فکر میں کیوں ہو

وہ جانتا ہے مسیحائیوں کا ڈھب کیا ہے

دبیز کہر ہے یا نرم دھوپ کی چادر

خبر نہیں ترے بعد اے غبارِ شب کیا ہے

دکھا رہا ہے کسے وقت ان اگنت منظر

اگر میں کچھ بھی نہیں ہوں، تو پھر یہ سب کیا ہے

میں اپنے چہرے سے کس طرح یہ نقاب اٹھاؤں

سمجھ بھی جا کہ پسِ پردۂ طرب کیا ہے

یہاں نہیں ہے یہ دستورِ گفتگو عرفانؔ

فغاں سنے نہ کوئی، حرفِ زیر لب کیا ہے

***

اس تکلف سے نہ پوشاکِ بدن گیر میں آ

خواب کی طرح کبجی خواب کی تعبیر میں آ

میں بھی اے سرخیِ بے نام تجھے پہچانوں

تو حنا ہے کہ لہو، پیکرِ تصویر میں آ

اس کے حلقوں میں تگ و تاز کی وسعت ہے بہت

آہوئے شہر، مری بانہوں کی زنجیر میں آ

چارہ گر خیر سے خوش ذوق ہے، اے میری غزل

کام اب تو ہی مرے درد کی تشہیر میں آ

وہ بھی آمادہ بہت دن سے ہے سننے کے لئے

اب تو اے حرفِ طلب معرضِ تقریر میں آ

ایک رنگ آخری منظر کی دھنک میں کم ہے

موجِ خوں اٹھ کے ذرا عرصۂ شمشیر میں آ

***

وہ خدا ہے کہ صنم  ہاتھ لگا کر دیکھیں

آج اس شوخ کو نزدیک بلا کر دیکھیں

ایک جیسے ہیں سبھی گلبدنوں کے چہرے

کس کو تشبیہہ کا آئینہ دکھا کر دیکھیں

کیا تعجب کوئی تعبیر دکھائے دے جائے
ہم بھی آنکھوں میں کوئی خواب سجا کر دیکھیں

جسم کو جسم سے ملنے نہیں دیتی کم بخت

اب تکلف کی یہ دیوار گرا کر دیکھیں

خیر، دلّی میں تو اوراقِ مصور  تھے بہت

لاؤ، اس شہر کی گلیوں میں بھی جا کر دیکھیں

کون آتا ہے یہاں تیز ہواؤن کے سوا

اپنی دہلیز پہ اک شمع جلا کر دیکھیں

وہ سمجھتا ہے یہ اندازِ تخاطب کہ نہیں

یہ غزل اس غزل آرا کو سنا کر دیکھیں

****

شبِ درمیان

یہ عجب مسافتیں ہیں

یہ عجب مصافِ جاں ہے

کہ میں سینکڑوں برس سے

اسی دشتِ ماریہ میں

سرِ نہرِ شب کھڑا ہوں

وہی اک چراغِ خیمہ

وہی اک نشانِ صحرا

وہی ایک نخلِ تنہا

نہ فرشتگاں کے لشکر

نہ بشارتوں کے طائر

وہی اگلے دن کی آہٹ

یہ ستارہ ہے کہ نیزہ

یہ دعا ہے یا دھواں ہے

مگر اک صدا مسلسل

یہ کہاں سے آ رہی ہے

ابھی رات درمیاں ہے

ابھی رات درمیاں ہے
***

رکا ہوا ہے  یہ صحرا میں قافلہ کیسا

اور ایک شور سا خیموں میں ہے بپا کیسا

اسیر کس نے کیا موج موج پانی کو

کنارِ آب ہے پہرا لگا ہوا کیسا

ابھی سیاہ، ابھی سیم گوں، ابھی خونبار

افق افق ہے یہ منظر گریز پا کیسا

اذان ہے کہ عَلم کیا بلند ہوتا ہے

یہ جل رہا ہے ہوا میں چراغ سا کیسا

یہ لوگ دشتٕ جفا میں کسے پکارتے ہیں

یہ باز گشت سناتی ہے مرثیہ کیسا

گلوئے خشک میں سوکھی پڑی ہے پیاس کی نہر

خبر نہیں کہ ہے پانی کا ذائقہ کیسا

یہ ایک صف بھی نہیں ہے، وہ ایک لشکر ہے

یہاں تو معرکہ ہوگا، مقابلہ کیسا

سلگتی ریت میں کو شاخ شاخ دفن ہوا

رفاقتوں کا شجر تھا ہرا بھرا کیسا

یہ سرخ بوند سی کیا گھل رہی ہے پانی میں

یہ سبز عکس ہے آنکھوں میں پھیلتا کیسا

کھڑا ہے کون اکیلا حصارِ غربت میں

گھرا ہوا ہے اندھیروں میں آئینہ کیسا

یہ ریگِ زرد ردا ہے برہنہ سر کے لئے

اجاڑ دشت میں چادر کا آسرا کیسا

سیاہ نیزوں پہ سورج ابھرتے جاتے ہیں

سوادِ شام ہے منظر طلوع کا کیسا

تجھے بھی یاد ہے اے آسمان کہ پچھلے برس

مری زمین پہ گزرا ہے حادثہ کیسا

***

خشک ہوتا ہی نہیں دیدۂ تر پانی کا

یم بہ یم آج بھی جاری ہے سفر پانی کا

دیکھنے میں وہی تصویر ہے سیرابی کی

اور دل میں ہے کوئی نقشِ دگر پانی کا

کون مشکیزی سرِ نیزہ عَلم ہوتا ہے

دیکھئے دشت میں لگتا ہے شجر پانی کا

آج تک گریہ کناں ہے اسی حسرت میں فرات

کاش ہوتا درِ شبّیر پپسر پانی کا

تیری کھیتی لبِ دریا ہے تو مایوس نہ ہو

اعتبار اتنا مری جان نہ کر پانی کا

***

سرابِ دشت تجھے آزمانے والا کون

بتا یہ اپنے لہو میں نہانے والا کون

سوادِ شام یہ شہزادگانِ صبح کہاں

ویاہ شب میں یہ سورج اگانے والا کون

یہ ریگزار میں کس حرفِ لا زوال کی چھاؤں

شجر یہ دشتِ زیاں میں لگانے والا کون

یہ کون راستہ روکے ہوئے کھڑا تھا ابھی
اور اب یہ راہ کے پتھر ہٹانے والا کون

یہ کون ہے کہ جو تنہائی پر بھی راضی ہے

یہ قتل گاہ سے واپس نہ جانے والا کون

بدن کے نقرئی ٹکڑے، لہو کی اشرفیاں

ادھر سے گزرا ہے ایسے خزانے والا کون

یہ کس کے نام پہ تیغِ جفا نکلتی ہوئی

یہ کس کے خیمے، یہ خیمے جلانے والا کون

ابھرتے ڈوبتے منظر میں کس کی روشنیاں

کلامِ حق سرِ نیزہ سنانے والا کون

ملی ہے جان تو اس پر نثار کیوں نہ کروں

توٗ اے بدن، مرے رستے میں آنے والا کون

***
سنو کہ بول رہا ہے وہ سر اتارا ہوا

ہمارا مرنا بھی جینے کا استعارہ ہوا

یہ سرخ پھول سا کیا کھل رہا ہے نیزے پر

یہ کیا پرندہ ہے شاخِ شجر پہ وارا ہوا

چراغِ دشت بجھا اور ملا اشارۂ غیب

کہ آسمان پہ ظاہر کوئی ستارہ ہوا

کبھی مرا چمنِ درد سوکھتا ہی نہیں

رِدا ہٹی تو وہی زخم آشکارا ہوا

****

سب داغ ہائے سینہ ہویدا ہمارے ہیں
اب تک خیام دشت میں برپا ہمارے ہیں

وابستگانِ لشکرِ صبر و رجا ہیں ہم

جنگل میں یہ نشان و مصلّیٰ ہمارے ہیں

نوکِ سناں پہ مصحفِ ناطق ہے سر بلند

اونچے عَلَم تو سب سے زیادہ ہمارے ہیں

یہ تجھ کو جن زمین کے ٹکڑوں پہ ہے غرور

پھینکے ہوئے یہ اے سگِ دنیا! ہمارے ہیں

سر کر چکے ہیں معرکۂ جوئے خوں سو آج

روئے زمیں پہ جتنے ہیں دریا، ہمارے ہیں*

*۔ آخری شعر کا مصرع ثانی میر مونسؔ کا ہے

****

تیرے تن کے بہت رنگ ہیں جانِ من، اور نہاں دل کے نیرنگ خانوں میں ہیں
لامسہ، شامہ و ذائقہ، سامعہ، باصرہ، سب مرے راز دانوں میں ہیں
اور کچھ دامنِ دل کشادہ کرو، دوستو شکرِ نعمت زیادہ کرو
پیڑ، دریا، ہوا، روشنی، عورتیں، خوشبوئیں، سب خدا کے خزانوں میں ہیں
ناقۂ حسن کی ہم رکابی کہاں، خیمۂ ناز میں بازیابی کہاں
ہم تو اے بانوئے کشورِ دلبری پاس داروں میں ہیں، ساربانوں میں ہیں
میرے اندر بھی ہے ایک شہرِ دگر، میرے مہتاب، ایک رات ادھر سے گزر
کیسے کیسے چراغ ان دریچوں میں ہیں، کیسے کیسے قمران مکانوں میں ہیں
اک ستارہ ادا نے یہ کیا کر دیا، میری مٹی سے مجھ کو جدا کر دیا
ان دنوں پاؤں میرے زمین پر نہیں، اب مری منزلیں آسمانوں میں ہیں
***
شعلۂ عشق بجھانا بھی نہیں چاہتا ہے
وہ مگر خود کو جلانا بھی نہیں چاہتا ہے
اس کو منظور نہیں ہے مری گمراہی بھی
اور مجھے راہ پہ لانا بھی نہیں چاہتا ہے
میرے لفظوں میں بھی چھپتا نہیں پیکر اس کا
دل مگر نام بتانا بھی نہیں چاہتا ہے
***
بدن کے دونوں کناروں سے جل رہا ہوں میں
کہ چھو رہا ہوں تجھے اور پگھل رہا ہوں میں
تجھی پہ ختم ہے جاناں، مرے زوال کی رات
تو اب طلوع بھی ہو جا کہ ڈھل رہا ہوں میں
بلا رہا ہے مرا جامہ زیب ملنے کو
تو آج پیرہنِ جاں بدل رہا ہوں میں
***
جب یہ عالم ہو تو لکھیئے لب و رخسار پہ خاک 
اڑتی ہے خانۂ دل کے در و دیوار پہ خاک 
تو نے مٹی سے الجھنے کا نتیجہ دیکھا 
ڈال دی میرے بدن نے تری تلوار پہ خاک 
ہم نے مدت سے اُلٹ رکھا ہے کاسہ اپنا 
دستِ زر دار ترے درہم و دینار پہ خاک 
پتلیاں گرمی نظارہ سے جل جاتی ہیں 
آنکھ کی خیر میاں رونقِ بازار پہ خاک 
جو کسی اور نے لکھا ہے اسے کیا معلوم 
لوحِ تقدیر بجا، چہرہ اخبار پہ خاک 
پائے وحشت نے عجب نقش بنائے تھے یہاں 
اے ہوائے سرِ صحرا تری رفتار پہ خاک 
یہ بھی دیکھو کہ کہاں کون بلاتا ہے تمھیں 
محضرِ شوق پڑھو، محضرِ سرکار پہ خاک 
آپ کیا نقدِ دو عالم سے خریدیں گے اسے 
یہ تو دیوانے کا سر ہے سرِ پندار پہ خاک 
یہ غزل لکھ کے حریفوں پہ اُڑا دی میں نے 
جم رہی تھی مرے آئینۂ اشعار پہ خاک
***
چڑیوں ، پھولوں ، مہتابوں کا
مرا منظر نامہ خوابوں کا
آنکھوں میں لوح خزانوں کی
شانوں پر بوجھ خرابوں کا
یا نصرت آج کمانوں کی
یا دائم رنگ گلابوں کا
اک اسم کی طاہر چادر میں
طے موسم دھوپ عذابوں کا
***
ا یسا تو نہیں کہ اُن سے ملاقات نہیں ہوئی 
جو بات میرے دل میں تھی وہ بات نہیں ہوئی
بہتر یہ ہے کہ وہ تنِ شاداب ادھر نہ آئے 
برسوں سے میرے شہر میں برسات نہیں ہوئی
پیشِ ہوس تھا خوانِ دو عالم سجا ہوا
اس رزق پر مگر گزر اوقات نہیں ہوئی
تیرے بغیر بھی غمِ جاں ہے وہی کہ نہیں
نکلا نہ ماہتاب تو کیا رات نہیں ہوئی
ہم کون پیرِ دل زدگاں ہیں کہ عشق میں
یاراں بڑے بڑوں سے کرامات نہیں ہوئی
کیا سہل اُس نے بخش دیا چشمۂ حیات
جی بھر کے سیرِ وادیِ ظلمات نہیں ہوئی
میرے جنوں کو ایک خرابے کی سلطنت
یہ تو کوئی تلافیِ مافات نہیں ہوئی
اپنا نسب بھی کوئے ملامت میں بار ہے
لاکھ اپنے پاس عزتِ سادات نہیں ہوئی
یاقوت لب تو کارِ محبت کا ہے صلہ
اُ جرت ہوئی حضور یہ سوغات نہیں ہوئی
کب تک یہ سوچ سوچ کے ہلکان ہو جیئے
اب تک تری طرف سے شروعات نہیں ہوئی
---------------------------------
افضال احمد سید کے مجموعے ” خیمۂ سیاہ “ کی غزل میں ایسا ہی اک شعر ملتا ہے:
بانوئے شہر سے کہنا کہ ملاقات کرے 
اُس سے ہم جنگ کریں گے وہ شروعات کرے 
حاشیہ : سید انور جاوید ہاشمی
زوالِ شب میں کسی کی صدا نکل آئے
ستارہ ڈوبے ستارہ نما نکل آئے
عجب نہیں کہ یہ دریا نظر کا دھوکا ہو
عجب نہیں کہ کوئی راستہ نکل آئے
وہ حبس ہے کہ دعا کر رہے ہیں سارے چراغ
اب اس طرف کوئی موجِ ہوا نکل آئے
یہ کس نے دستِ بریدہ کی فصل بوئی تھی
تمام شہر میں نخلِ دعا نکل آئے
خدا کرے صف سر دادگاں نہ ہو خالی
جو میں گروں تو کوئی دوسرا نکل آئے
***
زندہ رہنا تھا سو جاں نذرِ اجل کر آیا
میں عجب عقدۂ دشوار کو حل کر آیا
میں نے کی تھی صفِ اعدا سے مبارز طلبی
تیر لیکن صفِ یاراں سے نکل کر آیا
تو نے کیا سوچ کے اس شاخ پہ وارا تھا مجھے
دیکھ میں پیرہنِ برگ بدل کر آیا
یہ ہوس ہو کہ محبت ہو، مگر چہرے پر
اِک نیا رنگ اسی آگ میں جل کر آیا
***
تم ہمیں ایک دن دشت میں چھوڑ کر چل دیے تھے تمھیں کیا خبر یا اخی
کتنے موسم لگے ہیں ہمارے بدن پر نکلنے میں یہ بال و پر یا اخی
شب گزیدہ دیاروں کے ناقہ سواروں میں مہتاب چہرہ تمھارا نہ تھا
خاک میں مل گئے راہ تکتے ہوئے سب خمیدہ کمر جام و در یا اخی
یہ بھی اچھا ہوا تم اس آشوب سے اپنے سرسبز بازو بچا لے گئے
یوں بھی کوئے زیاں میں لگانا ہی تھا ہم کو اپنے لہو کا شجر یا اخی
جنگ کا فیصلہ ہو چکا ہے تو پھر میرے دل کی کمیں گاہ میں کون ہے
اک شقی کاٹتا ہے طنابیں مرے خیمہ خواب کی رات بھر یا اخی
نہر اس شہر کی بھی بہت مہرباں ہے مگر اپنا رہوار مت روکنا
ہجرتوں کے مقدر میں باقی نہیں اب کوئی قریہ معتبر یا اخی
زرد پتوں کے بکھرے بدن اپنے ہاتھوں پہ لے کر ہوا نے شجر سے کہا
اگلے موسم میں تجھ پر نئے برگ و بار آئیں گے تب تلک صبر کر یا اخی
***
حلقۂ بے طلباں رنجِ گراں باری کیا
اُٹھ کے چلنا ہی تو ہے کوچ کی تیاری کیا
ایک کوشش کہ تعلق کوئی باقی رہ جائے
سو تری چارہ گری کیا مری بیماری کیا
تجھ سے کم پر کسی صورت نہیں راضی ہوتا
دلِ ناداں نے دکھا رکھی ہے ہشیاری کیا
قید خانے سے نکل آئے تو صحرا کا حصار
ہم سے ٹوٹے گی یہ زنجیر گرفتاری کیا
وہ بھی طرفہ سخن آراء ہیں چلو یوں ہی سہی
اتنی سی بات پہ یاروں کی دل آزاری کیا
***
چھت پہ مہتاب نکلتا ہوا سرگوشی کا
اور پازیب کی جھنکار سے زینہ روشن
اجنبی دھوپ میں جلتے ہوئے رشتوں کے شجر
گھر کے آنگن میں مناجات کا پودا روشن
کانپتے ہاتھوں میں دلدار دعاؤں کے چراغ
اور اشکوں کے ستاروں سے مصلیٰ روشن
سرپھری لہروں سے لڑتے ہوئے بازو تھک جائیں
پھر بھی آنکھوں میں رہے کوئی جزیرہ روشن
کل کی دنیا کی بنا ڈال رہا ہے کوئی
ننھے ہاتھوں میں ہے مٹی کا گھروندا روشن
آنکھیں ایسی ہوں کہ جل جائیں سیاہی کے ورق
انگلیاں ایسی کہ تحریر کا سینہ روشن
***
ملالِ دولتِ بردہ پہ خاک ڈالتے ہیں
ہم اپنی خاک سے پھر گنج زر نکالتے ہیں
میں اپنے نقدِ ہنر کی زکوٰۃ بانٹتا ہوں
مرے ہی سکے مرے ہم سخن اچھالتے ہیں
بڑھا کے میرے معانی پہ لفظ کا زنگار
مرے حریف مرے آئنے اجالتے ہیں
سجا کے آئنۂ حرف پیشِ آئنہ
ہم اک کرن سے ہزار آفتاب ڈھالتے ہیں
عذابِ جاں ہے عزیزو خیالِ مصرعِ تر
سو ہم غزل نہیں لکھتے عذاب ٹالتے ہیں
***
اس سے بچھڑ کے بابِ ہنر بند کر دیا
ہم جس میں جی رہے تھے وہ گھر بند کر دیا

شاید خبر نہیں ہے غزالانِ شہر کو

اب ہم نے جنگلوں کا سفر بند کر دیا

اپنے لہو کے شور سے تنگ آ چکا ہوں میں

کس نے اسے بدن میں نظر بند کر دیا

اب ڈھونڈ اور قدر شناسانِ رنگ و بو

ہم نے یہ کام اے گلِ تر بند کر دیا

اک اسمِ جاں پہ ڈال کے خاکِ فرامشی

اندھے صدف میں ہم نے گہر بند کر دیا

***
بدن میں جیسے لہو تازیانہ ہو گیا ہے

اسے گلے سے لگائے زمانہ ہو گیا ہے

چمک رہا ہے افق تک غبارِ تیرہ شبی

کوئی چراغ سفر پر روانہ ہو گیا ہے

ہمیں تو خیر بکھرنا ہی تھا کبھی نہ کبھی

ہوائے تازہ کا جھونکا بہانہ ہو گیا ہے

غرض کہ پوچھتے کیا ہو مآلِ سوختگاں

تمام جلنا جلانا فسانہ ہو گیا ہے

فضائے شوق میں اس کی بساط ہی کیا تھی

پرند اپنے پروں کا نشانہ ہو گیا ہے

کسی نے دیکھے ہیں پت جھڑ میں پھول کھلتے ہوئے
دل اپنی خوش نظری میں روانہ ہو گیا ہے

***
جہانِ گم شدگاں کے سفر پہ راضی ہوں
میں تیرے فیصلۂ معتبر پہ راضی ہوں
ابھی مرا کوئی پیکر نہ کوئی میری نمود

میں خاک ہوں، ہنرِ کوزہ گر پہ راضی ہوں
یہی خیال مجھے جگمگائے رکھتا ہے

کہ میں رضائے ستارہ نظر پہ راضی ہوں
عجیب لوگ تھے مجھ کو جلا کے چھوڑ گئے

عجب دِیا ہوں، طلوعِ سحر پہ راضی ہوں
***

تشنہ رکھا ہے نہ سرشار کیا ہے اُس نے 

میں نے پوچھا ہے تو اقرار کیا ہے اُس نے

گر گئی قیمتِ شمشاد قداں آنکھوں میں

شہر کو مصر کا بازار کیا ہے اُس نے

وہ یہاں ایک نئے گھر کی بنا ڈالے گا

خانۂ درد کو مسمار کیا ہے اُس نے

دیکھ لیتا ہے تو کھلتے چلے جاتے ہیں گلاب

میری مٹی کو خوش آثار کیا ہے اُس نے

دوسرا چہرہ اس آئینے میں دکھلائ نہ دے

دل کو اپنے لئے تیار کیا ہے اُس نے

حرف میں جاگتی جاتی ہے مرے دل کی مراد

دھیرے دھیرے مجھے بیدار کیا ہے اس نے

میرے اندر کا ہرن شیوۂ رم بھول گیا

کیسے وحشی کو گرفتار کیا ہے اُس نے

میں بہر حال اسی حلقۂ زنجیر میں ہوں

یوں تو آزاد کئی بار کیا ہے اُس نے

اب سحر تک تو جلوں گا، کوئی آئے کہ نہ آئے
مجھ کو روشن سرِ دیوار کیا ہے اُس نے

***
اس نے کیا دیکھا کہ ہر صحرا چمن لگنے لگا

کتنا اچھا اپنا من، اپنا بدن لگنے لگا

جنگلوں سے کون سا جھونکا لگا لیا اسے

دل کہ جگنو تھا چراغِ انجمن لگنے لگا
اس کے لکھّے لفظ پھولوں کی طرح کھلتے رہے

روز ان آنکھوں میں بازارِ سمن لگنے لگا
اوّل اوّل اس سے کچھ حرف و نوا کرتے تھے ہم

رفتہ رفتہ رائگاں کارِ سخن لگنے لگا
جب قریب آیا تو ہم خود سے جدا ہونے لگے

وہ حجابِ درمیانِ جان و تن لگنے لگا
ہم کہاں کے یوسفِ ثانی تھے لیکن اس کا ہاتھ

ایک شب ہم کو بلائے پیرہن لگنے لگا
تیرے وحشی نے گرفتاری سے بچنے کے لئے

رم کیا اتنا کہ آہوئے ختن لگنے لگا
ہم بڑے اہلِ خرد بنتے تھے ، یہ کیا ہو گیا

عقل کا ہر مشورہ دیوانہ پن لگنے لگا
کر گیا روشن ہمیں پھر سے کوئ بدرِ منیر

ہم تو سمجھے تھے کہ سورج کو گہن لگنے لگا
***  

اپنے آنگن ہی میں تھا، راہگزر میں کیا تھا

ایسا تنہا تھا میں باہر بھی کہ گھر میں کیا تھا

سبز پتّوں نے بہت راز چھپا رکھے تھے

رُت جو بدلی تو یہ جانا کہ شجر میں کیا تھا

تھا کمیں گاہ میں سناٹے کا عالم، لیکن

اک نیا رنگ یہ ٹوٹے ہوئے پر میں کیا تھا

تم جو کچھ چاہو وہ تاریخ میں تحریر کرو

یہ تو نیزہ ہی سمجھتا ہے کہ سر میں کیا تھا

اور کیا دیکھتی دنیا ترے چہرے کے سوا

کم سے کم رنگ تھا سرخی میں، خبر میں کیا تھا

تم یہ دیکھو کہ فقط خاک ہے پیراہن پر

یہ نہ پوچھو کہ مرے رختِ سفر میں کیا تھا

تم بتاتے تو سمجھتی تمہیں دنیا عرفانؔ

فائدہ عرضِ ہنر میں تھا،  ہنر میں کیا تھا

***
ایک ضد تھی، مرا پندارِ وفا کچھ بھی نہ تھا

ورنہ ٹوٹے ہوئے رشتوں میں بچا کچھ بھی نہ تھا

تھا بہت کچھ جو کوئی دیکھنے والا ہوتا

یوں کسی شخص کے چہرے پہ لکھا کچھ بھی نہ تھا

اب بھی چپ رہتے تو مجرم نظر آتے ورنہ

سچ تو یہ ہے کہ ہمیں شوقِ نوا کچھ بھی نہ تھا

یاد آتا ہے کئی دوستیوں سے بھی سوا

اک تعلق جو تکلف کے سوا کچھ بھی نہ تھا

سب تری دین ہے۔۔۔ یہ رنگ، یہ خوشبو، یہ غبار

میرے دامن میں تو اے موجِ ہوا کچھ بھی نہ تھا

اور کیا مجھ کو مرے دیس کی دھرتی دیتی
ماں کا سرمایہ بجز حرفِ دعا کچھ بھی نہ تھا

لوگ خود جان گنوا دینے پہ آمادہ تھے

اس میں تیرا ہنر اے دستِ جفا کچھ بھی نہ تھا

سبز موسم میں ترا کیا تھا، ہوا نے پوچھا

اڑ کے سوکھے ہوئے پتے نے کہا کچھ بھی نہ تھا

***
کچھ حرف و سخن پہلے تو اخبار میں آیا

پھر عشق مرا کوچہ و بازار میں آیا

اب آخرِ شب درد کا بھٹکا ہوا رہوار

آیا بھی تو شہرِ لب و رخسار میں آیا

کیا نقش ہوا دل کے اندھیرے میں نمودار

کیا روزنِ روشن مری دیوار میں آیا

حیراں ہوں کہ پھر اس نے نی کی صبر کی تاکید

بازو جو مرا بازوئے دلدار میں آیا

یہ آئنہ گفتار کوئی اور ہے مجھ میں

سوچا بھی نہ تھا میں نے جو گفتار میں آیا

حاصل نہ ہوا مجھ کو وہ مہتاب تو معبود

کیا فرق ترے ثابت و سیار میں آیا

***
ہو چکا جو کچھ وہی بار دگر کرنا مجھے 

پانیوں میں راستہ، شعلوں میں گھر کرنا مجھے

تجھ کو اک جادو دکھانا پیچ و تابِ خاک کا

اک تماشا اے ہوائے رہگزر کرنا مجھے

دھیرے دھیرے ختم ہونا سر کا سودا، دل کا درد

رفتہ رفتہ ہر صدف کو بے گہر کرنا مجھے

اپنے چاروں سمت دیواریں اٹھانا رات دن

رات دن پھر ساری دیواروں میں در کرنا مجھے

***
کہیں خیام لگیں قریۂ وصال بھی آئے

شبِ سفر میں کبھی ساعتِ زوال بھی آئے

کسی افق پہ تو ہو اتصالِ ظلمت و نور

کہ ہم خراب بھی ہوں، اور وہ خوش خصال بھی آئے

سخن میں کب سے ہے روشن یہ کیا ضروری ہے

کہ وہ ستارۂ مطلع مثال بھی آئے

سنا ہے سیر کو نکلی ہوئی ہے موجِ نشاط

عجب نہیں طرفِ کوچۂ ملال بھی آئے

ہمیں عطیۂ ترکِ طلب قبول نہ تھا

سو ہم تو اس کی عنایت ہی خاک ڈال بھی آئے

***

